
RAQAMLI IQTISODIYOT VA AUDIT
Yariyev Sherzod Shukurjanovich
Toshkent davlat iqtisodiyot universiteti mustaqil izlanuvchisi

Abstract. This article examines the organization of audit activities in the digital economy. It also highlights significant 
changes in the theoretical aspects of auditing, its practice, methods, and the audit process under the conditions of eco-
nomic digitalization.

Keywords: audit, audit activity, digital audit, “Big Four”, audit services.

Annotatsiya. Ushbu maqolada auditorlik faoliyatini raqamli iqtisodiyot sharoitida tashkil etish masalalari yoritilgan. Shun-
ingdek, iqtisodiyotni raqamlashtirish sharoitida auditning nazariy masalalari, uning amaliyoti, metodi va auditorlik jaray-
onida ham katta o‘zgarishlar yuz berishi yoritilgan.

Kalit so‘zlar: audit, auditorlik faoliyati, raqamli audit, “Katta to‘rtlik”, auditorlik xizmati.

Аннотация. В данной статье рассматриваются вопросы организации аудиторской деятельности в условиях 
цифровой экономики. Также отмечается, что в условиях цифровизации экономики теоретические вопросы аудита, 
его практика, методы и аудиторский процесс претерпевают значительные изменения.

Ключевые слова: аудит, аудиторская деятельность, цифровой аудит, «Большая четверка», аудиторские услуги.

K I R I S H
Mamlakatimizda auditorlik faoliyatining huquqiy asoslari yaratildi. O‘zbekiston Respublikasining 2021-

yil 25-fevraldagi O‘RQ-677-son “Auditorlik faoliyati to‘g‘risida”gi Qonunining 3-moddasida “auditorlik 
faoliyati — auditorlik tashkilotlarining auditorlik xizmatlarini ko‘rsatish bo‘yicha tadbirkorlik faoliyati” 
deb e’tirof etilgan [1].

Raqamli iqtisodiyot sharoitida auditorlik faoliyatini tashkil etish va auditorlik tekshiruvlarini o‘tkazishning 
nazariy masalalari dolzarb bo‘lib qolmoqda.

M A V Z U G A  O I D  A D A B I Y O T L A R  S H A R H I
Adabiyotlarda raqamli iqtisodiyot sharoitida auditorlik faoliyatini tashkil etish borasida turli fikrlar mavjud.
V.A. Yakimovaning (2020) quyidagi fikrlarini keltirish mumkin: “Hozirgi sharoitda auditda paradigmatik 

o‘zgarishlar ro‘y berib, uning shakli an’anaviydan intellektual auditga aylanmoqda, uning metodologiyasi ham 
texnologiyalarga asoslanmoqda” [2].

A. Kudrinning (2020) fikricha, Rossiya Hisob palatasi uch yil ichida raqamli auditga o‘tishi mumkin. Uning 
fikricha, birinchi navbatda moliyaviy auditni raqamlashtirish va raqamli audit modelini yaratish zarur [3].

V.V. Pankovning (2019) yozishicha, hisobotlardagi axborotlarga nisbatan o‘tkazilayotgan an’anaviy audit 
hozirgi talablarga javob bermay qolmoqda. Muallif kelajakdagi audit metodologiyasi riskka yo‘naltirilgan 
konsepsiyaga asoslanadi, degan xulosaga kelgan [4]. Yuqoridagilardan xulosa qilish mumkinki, raqamli 
iqtisodiyot sharoitida nafaqat auditning nazariy masalalari, balki uning amaliyoti, metodlari va auditorlik 
jarayonida ham katta o‘zgarishlar yuz beradi.

N. Kozlova (2021) auditni raqamlashtirishni quyidagicha tasavvur qiladi: “Auditni raqamlashtirish — bu 
korxonalarda auditni to‘liq masofadan o‘tkazishdir” [5].

I.I. Meliyev va B.M. Dagarovlarning (2020) ta’kidlashicha, masofaviy tarzda auditorlik xizmatlarini tashkil 
etish va o‘tkazishda qo‘yilgan maqsadga erishish uchun nafaqat IT-texnologiyalar vositalaridan foydalanish, 
balki auditning ilg‘or avtomatlashtirilgan dasturlari, moliyaviy tahlil dasturlari, elektron raqamli imzo xizmatini 
joriy etish hamda ko‘rsatiladigan auditorlik xizmatlari sifatini tasdiqlovchi auditorni tayinlash orqali erishish 
mumkin [6].

D.V. Varlamova va L.D. Alekseyevalar (2020) esa raqamli auditga quyidagicha ta’rif bergan: “Raqamli audit 
— bu mahsulotni yaratishning har bir bosqichida auditorlik tekshiruvini o‘tkazish uchun zarur shart-sharoitlarni 
yaratishdir” [7].

A.V. Petux va M.F. Safonovalarning (2019) yozishicha: “Raqamli auditning rivojlanishi bilan auditni o‘tkazish 
texnologiyasida ham transformatsiya ro‘y beradi” [8].

Yuqoridagilardan ko‘rinib turibdiki, auditorlik faoliyatining istiqboldagi muhim rivojlanish yo‘nalishlaridan biri 
raqamli audit hisoblanadi.

TA D Q I Q O T  M E T O D O L O G I YA S I
Tadqiqotda auditorlik faoliyatining raqamli iqtisodiyot sharoitidagi rivojlanish xususiyatlarini o‘rganish 

maqsadida qiyosiy tahlil, statistik tahlil, tizimli yondashuv, umumlashtirish va ilmiy adabiyotlarni tahlil qilish 
usullaridan foydalanildi. Tadqiqotning axborot bazasini auditorlik faoliyatiga oid normativ-huquqiy hujjatlar, 
xalqaro va mahalliy ilmiy manbalar, auditorlik kompaniyalari hamda rasmiy tashkilotlarning statistik ma’lumotlari 
tashkil etdi. Maqola matnini tayyorlash va tahrirlash jarayonida sun’iy intellekt vositalaridan 10 foizgacha 
foydalanildi.

TA H L I L  VA  N A T I J A L A R
Mamlakatimizda O‘zbekiston Respublikasi Prezidentining 2020-yil 24-fevraldagi “Moliyaviy hisobotning 

xalqaro standartlariga o‘tish bo‘yicha qo‘shimcha chora-tadbirlar to‘g‘risida”gi PQ-4611-son Qarori 
ijrosini ta’minlash maqsadida tegishli ishlar amalga oshirilmoqda.

O‘zbekiston Respublikasining “Auditorlik faoliyati to‘g‘risida”gi O‘RQ-677-son Qonunining 
31-moddasida auditorlik tashkilotlari auditorlik tekshiruvlari va turdosh xizmatlar turidagi auditorlik xizmatlarini 
ko‘rsatishi belgilangan.

Mamlakatimizda auditorlik xizmatlarini ko‘rsatishdan olingan 206 352,4 mln so‘mning 67,6 foizi auditorlik 
tekshiruvlariga, 32,4 foizi esa boshqa ko‘rsatilgan xizmatlar ulushiga to‘g‘ri keladi [9]. Yuqoridagilardan ko‘rinib 
turibdiki, mamlakatimizda auditorlik faoliyatidan olinayotgan daromadlarda boshqa xizmatlarni ko‘rsatishdan 
tushumlarni kengaytirish imkoniyatlari mavjud. Bu, ayniqsa, raqamli iqtisodiyot sharoitida iqtisodiy ahamiyatga 
ega.

Mazkur yo‘nalishning huquqiy asoslari Qonunning 31- va 33-moddalarida belgilangan. Shuningdek, 
Qonunning “Auditorlik tekshiruvini o‘tkazishdagi cheklovlar” deb nomlangan 34-moddasida: “Auditorlik 
tashkiloti ketma-ket yetti yildan ko‘proq ayni bir xo‘jalik yurituvchi subyektning auditorlik tekshiruvini 
o‘tkazishga haqli emas”, deb belgilangan.

Bu bo‘yicha quyidagi misollarni keltirish mumkin. “O‘zbekneftgaz” aksiyadorlik jamiyatining 2016–2017 va 
2018-yillar uchun MHXS asosida tayyorlangan konsolidatsiyalashgan moliyaviy hisobotlari jahondagi “Katta 
to‘rtlik”ka kiruvchi “Ernst & Young” xalqaro auditorlik kompaniyasi tomonidan Xalqaro audit standartlari (XAS) 
asosida auditorlik tekshiruvidan o‘tkazilgan. 2016–2017-yillardagi hisobotlar uchun 2020-yil 5-iyunda, 2018-yil 
hisoboti uchun esa 2020-yil 24-noyabrda ijobiy auditorlik xulosalari olingan [10].

“O‘zbekneftgaz” aksiyadorlik jamiyatidan keyin jahondagi yirik to‘rtta auditor-konsalting kompaniyalaridan 
biri hisoblangan “Ernst & Young” MChJ tomonidan 2022-yil yakunlari bo‘yicha “O‘zbekiston milliy elektr 
tarmoqlari” AJning Moliyaviy hisobotning xalqaro standartlari (MHXS) asosida tuzilgan konsolidatsiyalashgan 
moliyaviy hisoboti auditdan o‘tkazildi. Natijada “O‘zbekiston milliy elektr tarmoqlari” AJ energetika tarmog‘idagi 
korxonalar miqyosida birinchilardan bo‘lib ijobiy auditorlik xulosasini oldi [11].

Raqamli iqtisodiyot sharoitida auditorlik tekshiruvlarida firmalar tomonidan yaratilayotgan va qo‘llanilayotgan 
amaliy raqamli texnologiyalardan keng foydalanish tobora dolzarb ahamiyat kasb etmoqda. Ushbu raqamli 
texnologiyalar dunyoning, shu jumladan Rossiya Federatsiyasining yirik auditorlik kompaniyalari tomonidan 
amaliyotda qo‘llanib kelinmoqda. Yirik auditorlik kompaniyalari raqamli iqtisodiyot talablariga izchil moslashib 
bormoqda.

Masalan, bu holat jahondagi “Katta to‘rtlik” auditorlik kompaniyalarining 2024-yilda mijozlarga ko‘rsatgan 
xizmatlari hajmida ham namoyon bo‘ladi (1-jadval).

1-jadval
Jahonning “Katta to‘rtlik” auditorlik kompaniyalarining 2024-yildagi asosiy ko‘rsatkichlari [12]

Kompaniyalar Daromadi Xodimlar soni

1 xodimga 
to‘g‘ri 

keladigan 
daromad

Yil Shtab-kvartirasining 
joylashgan joyi

Deloitte $50,2 mlrd 345 374 $145 349 2024 Buyuk Britaniya/AQSh
PwC $45,1 mlrd 295 371 $152 831 2024 Buyuk Britaniya/AQSh
EY $39,9 mlrd 312 250 $127 971 2024 Buyuk Britaniya/AQSh

KPMG $32,1 mlrd 236 000 $136 144 2024 Niderlandiya
“muallif ishlanmasi” 

1-jadvaldagi ma’lumotlardan ko‘rinib turibdiki, 2024-yilda “Katta to‘rtlik” auditorlik kompaniyalari ichida 
eng ko‘p daromad olgan kompaniya “Deloitte” hisoblanadi. “Deloitte” kompaniyasining 2024-yildagi global 
daromadi 67,2 mlrd AQSh dollarini tashkil etgan. Keyingi o‘rinlarda PwC — 55,4 mlrd AQSh dollari, EY — 51,2 
mlrd AQSh dollari va KPMG — 38,4 mlrd AQSh dollari miqdoridagi daromad bilan qayd etilgan. “Katta to‘rtlik” 
auditorlik kompaniyalarida jami qariyb 1,5 mln nafar xodim faoliyat yuritishini alohida qayd etish lozim [12].

Jahon iqtisodiy forumining (World Economic Forum) 2015-yildagi Deep Shift: Technology Tipping Points 
and Societal Impact hisobotida keltirilgan ekspertlar so‘roviga ko‘ra, respondentlarning 75,4 foizi 2025-yilga 
kelib korporativ auditlarning 30 foizi sun’iy intellekt yordamida amalga oshirilishi mumkinligini prognoz qilgan 
[13]. Mazkur prognoz audit jarayonlarida sun’iy intellekt va boshqa raqamli texnologiyalarning ahamiyati ortib 
borayotganini ko‘rsatadi.

Deloitte materiallarida ham sun’iy intellekt va raqamli texnologiyalarning ichki audit jarayonlaridagi 
ahamiyati ortib borayotgani hamda ushbu texnologiyalardan foydalanish audit faoliyatining istiqboldagi muhim 
yo‘nalishlaridan biri ekanligi qayd etilgan [14].

RAEX reytingida ishtirok etgan Rossiya Federatsiyasining yirik auditorlik tashkilotlarining 2024-yildagi 
jami daromadi 39,174 mlrd rublni tashkil etgan. Shundan 27,436 mlrd rubli, ya’ni qariyb 70 foizi auditorlik 
faoliyatidan, 11,738 mlrd rubli yoki qariyb 30 foizi konsalting xizmatlaridan olingan [15].

X U L O S A  VA  TA K L I F L A R
Yuqoridagilarga asoslanib, raqamli iqtisodiyot sharoitida auditning tashkiliy jihatlari va metodologiyasida 

sezilarli o‘zgarishlar yuz berishi mumkin, degan xulosaga kelish mumkin.
Raqamli iqtisodiyotga o‘tish jarayonida auditorlik faoliyati bilan bog‘liq huquqiy-me’yoriy hujjatlarni 

zamonaviy talablar asosida takomillashtirib borish maqsadga muvofiq. Shuningdek, ushbu sharoitga mos 
xalqaro audit standartlarini rivojlantirish yoki amaldagi standartlarga tegishli o‘zgartirish va qo‘shimchalar 
kiritish masalalarini ko‘rib chiqish maqsadga muvofiq, deb hisoblaymiz.

